
GJYQ IMITUES PENAL

VITI AKADEMIK 2024-2025, GRUPI V
        
        
          M E M O
Lënda: 	Përmbledhje mbi faktet, çështjet e natyrës procedurale dhe materiale të shtruara për diskutim dhe ecurinë procedurale të procesit të gjyqit imitues penal, të zhvilluar më datë 08.11.2024 nga Grupi VI, nën udhëheqjen e mentorit z. Amarildo Laçi. 
*
*         *

Nisur nga lënda e përcaktuar në pjesën hyrëse të kësaj memo, sqarojmë se, memo trajton ecurinë e gjyqit imitues penal, të zhvilluar nga kandidatët për gjyqtar dhe prokuror të Grupit VI, të vitit II, duke ndjekur kronologjinë si më poshtë: 
1. Fabula; 
2. Fazat procedurale në të cilat u zhvillua procesi gjyqësor; 
3. Çështjet ligjore, procedurale dhe materiale të trajtuara gjatë procesit, me qëllim zgjidhjen në themel të mosmarrëveshjes. 

***
Në lidhje me çështjen e parë: 
Fabula e përzgjedhur: Më datë 11.07.2024, rreth orës 01:30, në rrugën "Asim Vokshi", pallati nr. 33, Ap. 3, Tiranë, është vjedhur me armë apartamenti i shtetasve Ermir dhe Elona Kasa. Nga pamjet filmike të administruara ka rezultuar se në vjedhje kanë marrë pjese katër bashkautorë. 
Eri Dobi dhe Ismail Ferra kanë mbërritur në vendin e ngjarjes me një automjet tip “Mercedez Benz”, ngjyrë gri e errët, me targa AB 123 AB. I pandehuri Eri Dobi ka dalë nga automjeti dhe para pallatit, ku është konsumuar vepra penale e vjedhjes me dhunë ka takuar Kristi Dobin dhe Adi Komin. 
Autorët kanë vepruar në këtë mënyrë: njëri prej tyre ka bërë rolin e rojës, konkretisht, Adi Komi; dy të tjerë janë ngjitur në ballkonin e apartamentit, konkretisht Eri Dobi dhe Kristi Dobi dhe bashkautori i katërt, Ismail Ferra, ka drejtuar automjetin që ka shërbyer për të larguar autorët nga vendngjarja. Personi që ka qëndruar në rolin e rojës Adi Komi ka ndihmuar ekzekutorët me vendosjen dhe largimin e shkallëve që i kanë shërbyer atyre për të hyrë në apartamentin e viktimave Ermir dhe Elona Kasa përmes ballkonit të apartamentit të tyre. Ai gjithashtu ka kontrolluar zonën për të njoftuar nëse aty pranë do të kalonte dikush që mund të diktonte veprimtarinë e tyre.
Sa i takon dinamikës së ngjarjeve, shtetasja Elona Kasa, bashkëshortja e shtetasit Ermir Kasa, ka vënë re se në ballkonin e apartamentit të saj ndodheshin dy persona të veshur me të zeza, gjysmë të maskuar në fytyrë, ku secili prej tyre mbante një çantë të zezë. Sapo ka konstatuar dy personat e panjohur në ballkonin e apartamentit, ajo ka bërtitur e alarmuar duke i kërkuar ndihmë bashkëshortit të saj që ndodhej në dhomën tjetër. Ky i fundit është drejtuar drejt dhomës ku ndodhej bashkëshortja e tij dhe ka konstatuar personat e mësipërm në ballkonin e banesës. 
         Shtetasi Ermir Kasa, pasi dëgjoi bashkëshorten e tij, erdhi menjëherë në dhomën ku ndodhej ajo me fëmijët, dhe në ballkonin e dhomës konstatoi dy persona të cilët po tentonin të largoheshin. Secili prej tyre mbante në dorë një çantë të zezë, ku më vonë rezulton se janë përdorur për të marrë sendet/bizhuteritë dhe paratë e vjedhura. Të dy bashkekzekutorët mbanin një copë të zezë për të mbuluar zonën e gojës në formë maske dhe në kokë nga një kapele të zezë me strehë. Njëri prej tyre mbante në dorën e djathtë një armë tip pistoletë e markës “Revolver” (Eri Dobi).  
Me të mbërritur në ballkonin ku gjendeshin ende autorët, shtetasi Ermir Kasa është përleshur me një prej autorëve (Eri Dobi). Gjatë kësaj përleshje, autorit Eri Dobi i ka rënë në ballkonin e apartamentit arma që mbante në duar e cila më pas është sekuestruar nga Policia në cilësinë e provës materiale (armë e cila nga ekspertimi balistik do të rezultojë e paaftë teknikisht për qitje për efekt të ndryshimit të cilësimit juridik të veprës). 
Ndërkohë, autorit tjetër Kristi Dobi, gjatë hedhjes nga ballkoni, i ka rënë në vendngjarje kapela që mbante në kokë (kapele me ngjyrë të zezë, me mbishkrimin “ELITE”). Kapelja u sekuestrua gjithashtu në cilësinë e provës materiale dhe në të u gjet material gjenetik/ fije flokësh. Kristi Dobi, ka arritur të hedhë çantën që mbante në duar nga ballkoni. Çanta është pritur nga bashkëpunëtori i katërt, shtetasi Adi Komi, i cili pasi ka pritur çantën që i ka hedhur Kristi Dobi është larguar me shpejtësi nga vendi i ngjarjes dhe nuk është arritur të gjendet. 
Të dy autorët u hodhën poshtë në soletën e katit të parë, ku pas tyre u hodh edhe viktima Ermir Kasa. Autorët u larguan në drejtime të ndryshme. Autori që po ndiqej nga viktima arriti të hipte në automjetin tip “Mercedez Benz”, ngjyrë gri e errët, me targa AB 123 AB e cila u largua me shpejtësi. Autori tjetër, Eri Dobi, arriti të largohej me çantën që mbante në dorë. Autori tjetër, Kristi Dobi arriti të largohej me vrap. 
Menjëherë z. Ermir Kasa njoftoi policinë në telefon për sa kishte ndodhur duke i vënë në dijeni për automjetin tip “Mercedez Benz”, ngjyrë gri e errët, me targa AB 123 AB me të cilin arritën të largoheshin dy prej autorëve. Policia u vu në ndjekje të autorëve të dyshuar për kryerjen e veprës penale të kryer prej tyre dhe në orën 02:40 u bë i mundur arrestimi i shtetasve Eri Dobi dhe Ismail Ferra  në rrugën “Mylsym Shyri”. Policia vijoi ndjekjen edhe për autorët e tjerë, por kapja e  tyre nuk u bë e mundur.
Çështja u përzgjodh e tillë, në mënyrë që të lejonte debatin mbi pretendimet me natyrë materiale dhe procedurale nga të dyja palët ndërgjyqëse. 
Në përfundim të procesit gjyqësor, gjykata në vendimin përfundimtar vendosi, të kërkesën e prokurorisë për dënimin e të pandehurve duke lejuar marrjen e provave nëpërmjet mjeteve të tjera të kërkimit të provës.
Në lidhje me çështjen e dytë:
Procesi gjyqësor u zhvilluar në dy faza, me qëllimin e vetëm për të përfshirë në ecurinë procedurale të gjithë kandidatët pjesëmarrës në rolet aktive të cilat nevojiteshin për zhvillimin e këtij gjykimi. 
Konkretisht, u realizua: 
a) Seanca paraprake ku u shqyrtuar pretendimet e mbrojtjes për pavlefshmëri dhe papërdorshmëri provash;
b) Seanca gjyqësore, ku iu nënshtrua hetimit gjyqësor provat e kërkuara nga ana e prokurorisë dhe mbrojtjes së të pandehurve.

Në lidhje me çështjen e tretë:  
Gjatë shqyrtimit të kësaj mosmarrëveshje, në debatin midis palëve, në pyetjet e orientuara nga gjykata, dhe në vendimin përfundimtar të shpallur, u trajtuan çështjet e mëposhtme: 
Çështje procedurale që u trajtuan:
1. Vlefshmëria e akteve dhe papërdorshmëria e provave:
· Njohja e personave;
· Pyetja e të pandehurit të arrestuar në flagrancë
· Vlefshmëria e procedurës së marrjes së kampionit biologjik dhe përdorshmëria e aktit të ekspertimit biologjik.
· Akti Teknik- Balistik, qartësia dhe nevoja për përsëritje e tij.
2. Ligjshmëria e veprimeve procedurale 
· Vlefshmëria e arrestimit në flagrancë dhe caktimi i masave të sigurimit; 
· Analizë e urdhrit të ndalimit; 
· Caktimi i masës së sigurisë ne mungesë të të pandehurit.
3. Deklarimi i mungesës së një prej të pandehurve, pezullimi veçimi i çështjes.
4. Aplikimi i gjykimit të shkurtuar në rastet e bashkëpunimit.
5. Kompetenca e Gjyqtarit të Seancës Paraprake për të disponuar me pushimin e  akuzës në rastet kur nga akti i ekspertimit balistik rezulton që arma nuk është e aftë për qitje. 
Çështje materiale për t’u trajtuar:
1. Cilësimi juridik i faktit penal kur arma del teknikisht e paaftë për qitje.
2. Provueshmëria e bashkëpunimit për të pandehurit.

Gjatë procesit gjyqësor të zhvilluar në seancë të imituar, subjektet e procesit, ndërmorën veprime duke ju referuar dhe analizuar legjislacionit material dhe procedural në fuqi në kohën e zhvillimit të seancës gjyqësore, duke referuar praktikën e konsoliduar dhe të detyrueshme të zhvilluar nga Gjykata e Lartë.  

